Ioan, y disgybl annwyl (19)
Dyma Iago, Pedr ac Ioan (y rhai sy’n cael eu cyfri fel “y pileri”, sef yr arweinwyr pwysica) yn derbyn Barnabas a fi (Paul) fel partneriaid llawn. Roedden nhw’n gweld mai Duw oedd wedi rhoi’r gwaith yma i mi. Y cytundeb oedd ein bod ni’n mynd at bobl y cenhedloedd a nhw’n mynd at yr Iddewon. 10 Yr unig beth roedden nhw’n pwyso arnon ni i’w wneud oedd i beidio anghofio’r tlodion, ac roedd hynny’n flaenoriaeth gen i beth bynnag! (Galatiaid 2: 9-10)
Does dim sôn am Ioan wrth ei enw yng ngweddill llyfr yr Actau. Ond, mae’n amlwg, o’r adnodau uchod, fod Ioan wedi aros yn Jerwsalem ac wedi dal ati i weithio yn yr eglwys. Roedd rhaid dal ati i rannu’r newyddion da gyda pobl oedd heb glywed y neges am Iesu Grist.  Roedd rhaid, hefyd, dysgu a hyfforddi Cristnogion newydd, er mwyn iddyn nhw gael deall beth oedd Iesu wedi ei ddysgu tra oedd o yn y byd.
Mae’n amlwg hefyd o’r adnodau yma fod yna drefn yn yr eglwys yn Jerwsalem. Roedd gan yr eglwys arweinwyr. Duw trefn yw ein Duw ni. Does dim ond rhaid edrych ar drefn y dyddiau a’r misoedd a’r tymhorau i weld fod Duw wedi gosod trefn ym myd natur. Felly hefyd mae angen trefn mewn eglwys. Roedd Iago (yr Iago arall, nid brawd Ioan oedd wedi cael ei ladd), Pedr ac Ioan, wedi ysgwyddo baich yr arweinwyr. Dyma ddynion oedd yn gweddïo, oedd yn aeddfed yn ysbrydol, ac oedd yn caru’r Arglwydd Iesu Grist. Dydy pawb ddim yn addas i arwain eglwys, ond mae’n amlwg yma fod y dewisiadau cywir wedi eu gwneud.
Roedd gan y tri arweinydd ddirnadaeth ysbrydol hefyd, ‘Roedden nhw’n gweld mai Duw oedd wedi rhoi’r gwaith yma i mi.’  Mae’n bwysig iawn bod arweinwyr eglwys yn ddoeth, ac wrth weddïo am ddoethineb yn gallu gwahaniaethu rhwng yr hyn fyddai’n dda a’r hyn fyddai’n ddrwg i’r eglwys. Cofiwch fod Paul, cyn dod yn Gristion, wedi sefyll a gwylio  Steffan yn cael ei ladd.  Roedd e’n cytuno hefo beth ddigwyddodd. Roedd o hefyd wedi mynd ati i ddinistrio'r eglwys. Roedd yn mynd o un tŷ i'r llall ac yn arestio dynion a merched fel ei gilydd a'u rhoi yn y carchar. (Actau 8:3)

Roedd Ioan, fel arweinydd, â  chyfrifoldeb mawr dros yr eglwys yn Jerwsalem. Beth petai Paul yn dweud celwydd ac eisiau dod i adnabod aelodau’r eglwys er mwyn gwneud drwg iddyn nhw? Dydy pobl sy’n achosi trafferth mewn eglwys ddim yn gwisgo label sy’n dweud, ‘Dw i’n mynd i achosi problemau!’  
A dim syndod, achos mae Satan ei hun yn cymryd arno ei fod yn angel y goleuni! (2 Corinthiaid 11:14)

Mae eglwysi’n cael eu twyllo yn aml i wrando ar eiriau sy’n groes i neges Duw, ac i dderbyn pobl sydd ddim yn credu fod Iesu Grist yn Fab Duw. Mae arwain eglwys yn waith pwysig, ac roedd Ioan yn rhan o’r gwaith yma’n Jerwsalem. 

